Барымызды бағамдап, асылымызды ардақтайық, ағайын!

Кұрметті жерлестер!
Қолыма қалам алып осы үндеуді жазуыма себепші болған жайт даңқты батыр бабамыз, он бесінде қол бастап, жауға атойлап ат қойған, өз заманының лайықты тарихи тұлғасы, қоғам қайраткері жерлесіміз Жансүгір Баубекұлының зиратына ескерткіш орнату деген тілектен туындап отыр.

Есімін құрметпен атайтын, зиратының жанынан өткенде дұға қылып, бет сипамай өтпеуді санамызға бала күнімізден сіңірген ата-аналарымызға мың да бір рахмет.

Батыр атамыздың зиратына 20 ғасырдың 60-жылдары аталас туысы Ескендір Мырзатайұлының мұрындық болуымен ескерткіш тас орнатылып, айналасы қоршалды. Одан бері де жарты ғасырдан артық уақыт сырғып өте шықты.

Еліміз егемендік алғаннан бері қаншама ардақтымыздың есімдері қайта оралды.

Елін, жерін жаудан қорғаған Қарасай, Ағынтай, Кенесары, Наурызбай, Райымбек батырлардың қатарынан орын алып, елге танымал болуы үшін батыр бабамыздың қазіргі ұрпақтары, Аққайың ауданының Ара-лағаш, Дайындық, Ленинское, Қызыл Жұлдыз ауылдарынан шыққан барша азаматтары, ұл-қыздарына күш біріктіріп, қаржы жинап Жансүгір Баубекұлының зиратына кесене ор-натсақ деген игі ниет. 

Көзі тірісінде Молдахмет Сұрағанұлымен кездесіп, әңгімелескенде осы жұ-мысты оған ел ағалары, бұл күнде марқұм болған Совет Рамазанұлы, Жақыш Халықұлы ақсақалдардың аманаттап тапсырғанын айтқан еді.

Аманатты орындау үлкен азаматтық іс болар еді.

Петропавл - Көкшетау тас жолымен зырғыған талай көлік иелері осынау көлдің жанындағы жалғыз бейітті жол апатынан опат болған жүргіншінің емес, елін, жерін қас дұшпаннан кірпік қақпай, бел жазбай, ат терін құрғатпай қорғаған батырдың зираты екенін танып - білсе нұр үстіне нұр болар еді.

Жаратқан иеміз қош көріп, аруақтар қолдаса осы жолдың бойындағы жол - көлік апаттары да азаяр ма еді.

“Өлі жебемей тірі байымайды” - деген халқымыздың дана сөзі бар. Өмірінің бірнеше жылын осы жұмысқа арнаған, тарихи мәліметтер жинаған,өкінішке орай бұл күнде марқұм болған Молдахмет Сұрағанұлының игі бастамасын жалғастыру ниетімен мен, Бабақов Қайрат Ахметұлы және Сұрағанов Жомарт Молдахметұлы ойласа келіп, Халық банкінен Жомарт М. атына 20 сандық ағымдық есеп ашып, қаржы жинап 2018 жылдың ма-мыр - маусым айларында құрылысты бастап, абыроймен аяқтаған болсақ үлкен сауапты іс болар еді. 

Құрметті жерлестер! Осы бастамаға баршаңыз да салғырт қарамай, ат салысады деген үміттеміз. 

Отбасыларыңызға береке, бақыт, істеріңізге сәттілік тілеймін.

